
TAARIFA KWA VYOMBO VYA HABARI
UKAMATAJI WA DAWA ZA KULEVYA AINA YA HEROIN NA USAFIRISHJI WA MIRUNGI KWA NJIA YA POSTA 
Dar es salaam September 28, 2020. 
[bookmark: _GoBack]Mamlaka ya Kudhibiti na Kupambana na Dawa za Kulevya kwa kushirikiana na Taasisi na Vyombo vingine vya Ulinzi na Usalama  imefanikiwa kukamata takribani kilo 343.7 za dawa za kulevya aina ya mirungi  na dawa za kulevya aina heroin yenye uzito wa gramu 448.14 katika matukio mawili tofauti kwa mwezi huu wa Septemba, 2020.
Ukamataji huo unamuhusisha Mary Edson Mtambo kabila Mnyiha mwenye umri wa miaka 25 mkazi wa Tegeta kwa Ndevu aliyekamatwa tarehe 17 mwezi Septemba akihusika na   usafirisha wa vitabu viwili (2) ndani yake vikiwa na unga wa dawa za kulevya aina ya heroin wenye uzito wa gramu 448.14.
Aidha, ukamataji wa dawa za kulevya aina ya mirungi unawahusisha watuhumiwa George Justine Mathew mwenye umri wa miaka 21 kabila Muha, mkazi wa Kigoma Mjini na Alex Benedicto Ntiruka mwenye umri wa miaka 31 kabila Muha, mkazi wa Kasulu Kigoma waliokamatwa katika nyakati tofauti tarehe 22 mwezi September. George Justine Mathew alikamatwa akiwa na maboksi mawili (2) ya majani makavu ya dawa ya kulevya aina ya mirungi  yenye uzito wa jumla ya Kilo 32.2 kwenye eneo la kupokea vifurushi Posta Mkoani Kigoma. Alex Benedicto Ntiruka alikamatwa katika eneo la kutuma na vifurushi Posta Mkoani Kigoma akiwa na maboksi  mawili (2) yenye jumla ya vifurushi nane (8) vya majani makavu ya dawa ya kulevya aina ya mirungi, yenye uzito wa kilo 16 wakati akifanya maandalizi ya kusafirisha vifurushi hivyo kwenda nje ya nchi.
Katika kipindi cha mwezi Agosti na Septemba 2020, Mamlaka ilifanikiwa kukamata jumla ya kilo 279 jijini Dar es Salaam, zilizosafirishwa kwa njia ya posta  zikitokea  Kigoma kuja Dar es salaam. Dawa hizi zilikuwa zikisafirishwa kwenda nchi za Marekeni na Uingereza. Mtuhumiwa Alex Benedicto Ntiruka aliyekamatwa na Kilo 16 za mirungi Posta mjini Kigoma yuko kwenye mtandao mmoja wa wafanyabiashara wanaopokea na kutuma viwango vikubwa vya dawa za kulevya aina ya mirungi  zilizokamatwa katika matukio yote matatu ambayo yanafanya kiasi chote kilichokamatwa kufikia jumla ya kilo 343.7. 
Ikumbukwe kuwa mwaka 2019, Mamlaka ya Kudhibiti na Kupambana na Dawa za Kulevya ilitoa taarifa ya kukamata zaidi ya kilo 300 za dawa za kulevya aina ya mirungi iliyokuwa ikiingizwa nchini kutoka Ethiopia kama majani ya mlonge na kufungwa upya kwa kutumia majina bandia ya mlonge, moringa tea, dawa, majani ya mboga, tea leaves na moringa leaves ambazo zilikuwa zisafirishwe kwenda nchi za Uingereza, Canada, Ufaransa na nchi nyingine za ulaya kwa njia ya Posta. Baadhi ya watuhumiwa walikamatwa na kesi zao ziko Mahakamani.
Baada ya matukio hayo, Mamlaka iliendelea na uchunguzi na kubaini kuendelea kuwepo kwa mtandao wa usafirishaji wa dawa za kulevya aina ya mirungi kwenda nchi za  nje na kufanikiwa kuwakamata baadhi ya washiriki wa mtandao huu. Watuhumiwa wanatarajiwa kufikishwa Mahakamani hivi karibuni. Aidha Mamlaka inaendelea kufuatilia wanao jihusisha na biashara hii haramu. 
Mamlaka inapenda kuzishukuru kampuni za wasafirishaji wa vifurushi kwa ushirikiano wao katika vita hii ya dawa za kulevya. Pia inawahimiza wananchi na jamii kwa ujumla kuendelea kushiriki katika vita hii ya dawa za kulevya kwa kuwafichua wahalifu na kutoa taarifa kwa Mamlaka pindi watakapowabaini. 


Florence Khambi
Kaimu Mkuu wa kitengo cha Mawasiliano Serikalini 

